
913 
Na osnovu čl. 16. i 17. stav 3. i člana 72. Zakona o hrani 

("Službeni glasnik BiH", broj 50/04) i člana 17. Zakona o 
Vijeću ministara Bosne i Hercegovine ("Službeni glasnik BiH", 
br. 30/03, 42/03, 81/06, 76/07, 81/07, 94/07 i 24/08), Vijeće 
ministara Bosne i Hercegovine, na prijedlog Agencije za 
sigurnost hrane Bosne i Hercegovine, u saradnji s nadležnim 

organima entiteta i Brčko Distrikta Bosne i Hercegovine, na 4. 
sjednici, održanoj 21. marta 2012. godine, donijelo je 

PRAVILNIK 
O METODAMA UZORKOVANJA ZA PROVOĐENJE 
SLUŽBENE KONTROLE OSTATAKA PESTICIDA U I 

NA PROIZVODIMA BILJNOG I ŽIVOTINJSKOG 
PORIJEKLA 

DIO PRVI - OPĆE ODREDBE 

Član 1. 
(Predmet) 

Pravilnikom o metodama uzorkovanja za provođenje 
službene kontrole ostataka pesticida u i na proizvodima biljnog 
i životinjskog porijekla (u daljnjem tekstu: Pravilnik) određuju 
se metode uzimanja uzoraka proizvoda biljnog i životinjskog 
porijekla radi određivanja maksimalnog nivoa ostataka 
pesticida u skladu s posebnim propisom o maksimalnim 
nivoima ostataka pesticida u i na hrani i hrani za životinje 
biljnog i životinjskog porijekla ne dovodeći u pitanje Odluku o 
praćenju rezidua određenih tvari u živim životinjama i u 
proizvodima životinjskog porijekla ("Službeni glasnik BiH", br. 
1/04 i 40/09). 

Član 2. 
(Uzorkovanje) 

Uzorkovanje u svrhu službene kontrole mora biti 
provedeno u skladu s metodama navedenim u Aneksu koji je 
sastavni dio ovog Pravilnika. 

DIO DRUGI – PRIJELAZNE I ZAVRŠNE ODREDBE 

Član 3. 
(Prestanak važenja odredbi) 

Danom stupanja na snagu ovog Pravilnika prestaje važiti 
Uputstvo o načinu uzimanja uzoraka za vršenje analiza i 
superanaliza namirnica i predmeta opće upotrebe ("Službeni list 
SFRJ", broj 60/78 i ''Službeni list RBiH'', broj 2/92) u dijelu 
koji se odnosi na pesticide. 

Član 4. 
(Stupanje na snagu) 

Ovaj Pravilnik stupa na snagu osmog dana od dana 
objavljivanja u "Službenom glasniku BiH". 

VM broj 128/12 
21. marta 2012. godine 

Sarajevo 

Predsjedavajući 
Vijeća ministara BiH 

Vjekoslav Bevanda, s. r.
 

ANEKS 
METODE UZORKOVANJA PROIZVODA BILJNOG I 

ŽIVOTINJSKOG PORIJEKLA ZA ODREĐIVANJE 
REZIDUA PESTICIDA RADI PROVJERE 

USKLAĐENOSTI S MRL-ovima 

1. CILJ 

Uzorci koji su namijenjeni za službenu kontrolu nivoa 
rezidua pesticida u i na voću i povrću i u proizvodima 
životinjskog porijekla bit će uzimani u skladu s niže opisanim 
metodama. 

Cilj ovih procedura uzorkovanja je omogućiti stvaranje 
reprezentativnog uzorka iz lota za analizu radi utvrđivanja 
usklađenosti s maksimalnim nivoima rezidua (MRL) pesticida 
koji su utvrđeni posebnim propisom o maksimalnim nivoima 
ostataka pesticida u i na hrani i hrani za životinje biljnog i 
životinjskog porijekla iz člana 1. ovog pravilnika. 

U slučaju da MRL-i pesticida nisu određeni, utvrđuje se 
usklađenost s MRL-ima koje je utvrdila Komisija Codex 
Alimentarius. Metode i postupke koje propisuje ovaj pravilnik 

uključuju i one koje je preporučila Komisija Codex 
Alimentarius. 

2. PRINCIPI 

Vrijednosti MRL-a zasnivaju se na podacima o dobroj 
poljoprivrednoj praksi (GAP), tako da su sirovine kao i njihove 
prerađevine koje su u skladu s MRL-ima i toksikološki 
prihvatljive. 

Maksimalni nivoi rezidua (MRL) pesticida za proizvode 
od bilja, jaja ili mliječne proizvode obuhvataju maksimalni nivo 
za koji se očekuje da se nalazi u složenom uzorku, a koji je 
dobiven iz više jedinica obrađenog proizvoda i namijenjen je da 
predstavlja prosječni nivo rezidua u lotu. MRL-i za meso i 
perad obuhvataju maksimalni nivo za koji se očekuje da se 
nalazi u tkivu pojedinačno obrađenih životinja ili ptica. 

MRL-i za meso i perad odnose se na grupni uzorak 
dobiven iz jednog primarnog uzorka, dok se MRL-i za biljne 
proizvode, jaja i mliječne proizvode odnose na složeni grupni 
uzorak dobiven iz jednog do deset primarnih uzoraka. 

3. DEFINICIJE TERMINA 

Analitički dio 
Reprezentativna količina materijala odvojena iz 

analitičkog uzorka, odgovarajuće veličine za mjerenje 
koncentracije rezidua. 

Napomena: Za uzimanje analitičke probe može se koristiti 
pribor za uzorkovanje. 

Analitički uzorak 
Materijal pripremljen za analizu iz laboratorijskog uzorka 

odvajanjem dijela proizvoda koji će biti analiziran nakon čega 
se miješa, melje, fino sjecka, itd. radi uzimanja analitičkih 
dijelova uz minimalne greške pri uzorkovanju. 

Napomena: Priprema analitičkog uzorka mora odražavati 
proceduru koja je upotrijebljena pri utvrđivanju MRL-a tako da 
dio proizvoda koji će biti analiziran može uključivati dijelove 
koji se uobičajeno ne konzumiraju. 

Grupni uzorak 
Za proizvode izuzev mesa i peradi, to je sjedinjena i dobro 

izmiješana grupa primarnih uzoraka uzetih iz lota. Za meso i 
perad primarni uzorak smatra se ekvivalentnim grupnim 
uzorkom. 

Napomene: 
a) Primarni uzorci moraju imati dovoljnu količinu 

materijala kako bi se osiguralo da se svi 
laboratorijski uzorci mogu uzeti iz grupnog uzorka. 

b) U slučaju kad su zasebni laboratorijski uzorci 
pripremljeni tokom sakupljanja primarnih 
uzoraka/uzorka, grupni uzorak predstavlja sumu 
laboratorijskih uzoraka u momentu uzimanja 
uzoraka iz lota. 

Laboratorijski uzorak 
Uzorak koji se šalje u laboratorije ili se prima od 

laboratorija. To je reprezentativna količina materijala koja je 
uzeta iz grupnog uzorka. 

Napomene: 
a) Laboratorijski uzorak može biti čitav grupni uzorak 

ili njegov dio. 
b) Da bi se dobio laboratorijski uzorak/uzorci, jedinice 

ne bi smjele biti rezane ili lomljene, osim u slučaju 
kada je potpodjela jedinica navedena u Tabeli 3. 

c) Može se pripremiti više identičnih laboratorijskih 
uzoraka. 

Lot 
Količina hrane koja je dostavljena jednokratno i za koju se 

zna, prema informaciji dobivenoj od službenika nadležnog za 
uzorkovanje, da ima jedinstvene karakteristike kao što su 
porijeklo, proizvođač, sorta odnosno vrsta proizvoda, firma 

koja pakira proizvod, način pakiranja, oznake, isporučilac itd. 
Sumnjivi lot je onaj za koji se, iz bilo kojeg razloga, sumnja da 
sadrži prekomjerne količine rezidua. Nesumnjivi lot je onaj za 
koji ne postoji nikakav razlog za sumnju da može sadržavati 
prekomjernu količinu rezidua. 

Napomene: 
a) Kada se isporuka sastoji od lotova koje je moguće 

identificirati da potiču od različitih uzgajivača, svaki 
lot uzima se u obzir zasebno. 

b) Isporuka se može sastojati od jednog ili više lotova. 
c) U slučaju kada veličinu ili granicu svakog lota u 

velikoj dostavi nije moguće lako utvrditi, svaka 
pojedinačna serija vagona, kamiona, brodskih paluba 
itd. može se smatrati zasebnim lotom. 

d) Naprimjer, lot može biti izmiješan u procesu 
razvrstavanja ili proizvodnje. 

Primarni uzorak/inkrementalni uzorak 
Jedna ili više jedinica koje se uzimaju s jednog mjesta u 

lotu. 
Napomene: 
a) Mjesto uzimanja primarnog uzorka u lotu poželjno 

je izabrati slučajnim odabirom, a gdje to nije 
moguće, uzorak se uzima nasumice iz dostupnih 
dijelova lota. 

b) Broj jedinica koje su potrebne za primarni uzorak 
određuje se na osnovu minimalne veličine i broja 
potrebnih laboratorijskih uzoraka. 

c) Za biljne proizvode, jaja i mliječne proizvode, gdje 
se uzima više od jednog primarnog uzorka iz lota, 
svaki primarni uzorak trebalo bi da ima približno 
jednak udio u grupnom uzorku. 

d) Jedinice se mogu nasumice rasporediti za pripremu 
laboratorijskih uzoraka za ponovnu analizu u 
vrijeme skupljanja primarnih uzoraka/uzorka, u 
slučajevima kada su uzorci srednje veličine ili 
krupni te se miješanjem grupnog uzorka 
laboratorijski uzorak neće učiniti reprezentativnijim 
ili u slučaju gdje se jedinice (npr. jaja, mekano voće) 
mogu oštetiti tokom miješanja. 

e) U slučaju kada se primarni uzorci uzimaju u 
intervalima tokom utovara ili istovara lota, mjesto 
uzorkovanja je vremenski određeno. 

f) Jedinice ne smiju biti rezane ili lomljene da bi se 
dobio primarni uzorak/ uzorci, osim u slučaju kada 
je potpodjela jedinica navedena u Tabeli 3. 

Uzorak 
Jedna ili više jedinica izabrana iz populacije jedinica, ili 

dio materijala odabran iz veće količine materijala. Vezano za 
ove preporuke, reprezantativan uzorak namijenjen je tome da 
bude reprezentativan za lot, grupni uzorak, životinju itd. u 
pogledu sadržaja ostataka pesticida, a ne nužno drugih 
svojstava. 

Uzorkovanje 
Procedura koja se koristi za uzimanje i sačinjavanje 

uzorka. 
Sredstvo za uzorkovanje 
(i) Alat poput lopatice, crpaljke, svrdla, noža ili sonde, 

koji se upotrebljavaju kako bi se izdvojila neka 
jedinica iz cjelokupne pošiljke materijala, iz 
pakiranja (kao što su bačve, veliki sirevi) ili iz 
jedinica mesa ili peradi koje su prevelike da bi se 
uzele kao primarni uzorci. 

(ii) Alati poput posude za sjedinjavanje koja se koristi 
za pripremu laboratorijskog uzorka iz grupnog 
uzorka ili za pripremu analitičkog dijela iz 
analitičkog uzorka. 

Napomene: 
a) Specifična sredstva za uzorkovanje opisana su u ISO 

standardima (ISO 950: Žitarice –uzorkovanje /u 
zrnu/, ISO 951: Mahunarke u vrećama – 
uzorkovanje, ISO 1839: Uzorkovanje čaja) i IDF 
standardima (IDF 50C: Mlijeko i mliječni proizvodi 
- metode uzorkovanja). 

b) Ruka službenika nadležnog za uzorkovanje može se 
smatrati sredstvom za uzorkovanje materijala kao 
što je slobodno lišće. 

Službeno lice nadležno za uzorkovanje 
Lice koje je obučeno za procedure uzorkovanja i, gdje se 

to zahtijeva, ovlašteno od odgovarajućih tijela za uzimanje 
uzoraka. 

Napomena: Službenik za uzorkovanje odgovoran je za sve 
procedure koje prethode i uključuju pripremu, pakiranje i 
transport laboratorijskog uzorka/uzoraka. Službenik mora 
razumjeti da je neophodna dosljedna primjena specifičnih 
procedura uzorkovanja, obavezan je osigurati kompletnu 
dokumentaciju za uzorke i treba usko sarađivati s 
laboratorijom. 

Veličina uzorka 
Broj jedinica ili količina materijala koja sačinjava uzorak. 
Jedinica 
Najmanji zasebni dio lota koji treba izdvojiti kako bi se 

dobio čitav ili dio primarnog uzorka. 
Napomena: Jedinice se identificiraju na sljedeći način. 
a) Svježe voće i povrće. Svaki komad voća, povrća ili 

njihov prirodni grozd (npr. grožđe) trebalo bi da daju 
jedinicu, osim kada su oni previše mali. Jedinice 
pakiranih malih proizvoda mogu se utvrditi kao u 
tački d). Jedinice se mogu uzeti korištenjem pribora 
za uzorkovanje tamo gdje se on može koristiti bez 
opasnosti od oštećenja materijala. Pojedinačna jaja, 
svježe voće ili povrće ne smiju se rezati ili lomiti 
kako bi se dobile jedinice. 

b) Velike životinje ili njihovi dijelovi ili organi. 
Jedinicu čine dio ili cjelina određenog dijela 
životinje ili organa. Dijelovi ili organi mogu se 
rezati kako bi se dobile jedinice. 

c) Male životinje ili njihovi dijelovi ili organi. Jedinicu 
može činiti svaka cijela životinja ili kompletan dio 
životinje ili organ. Kod zapakiranih proizvoda, 
jedinice se mogu identificirati kao u tački d). 
Jedinice se mogu pripremiti korištenjem pribora za 
uzorkovanje tamo gdje se on može koristiti bez 
uticaja na sadržaj ostataka pesticida. 

d) Zapakirani materijali. Kao jedinice uzimaju se 
najmanja pojedinačna pakiranja. U slučaju kada su 
najmanja pakiranja vrlo velika, njihovo uzorkovanje 
vrši se kao grupni uzorak, kako je opisano u tački e). 
Ako su najmanja pakiranja vrlo mala, jedinicu može 
činiti grupa pakiranja. 

e) Cjelokupna pošiljka materijala i velika pakiranja 
(kao što su bačve, sirevi, itd.) koja su pojedinačno 
prevelika da bi se smatrala primarnim uzorcima. 
Jedinice se pripremaju pomoću pribora za 
uzorkovanje. 

4. PROCEDURE UZORKOVANJA 
4.1. Mjere predostrožnosti koje treba preduzeti 

Kontaminacija i kvarenje uzoraka mora se spriječiti u 
svim fazama, jer oni mogu uticati na analitičke rezultate. Svaki 
lot za koji će se vršiti provjera usklađenosti mora se zasebno 
uzorkovati. 

